
Republika e Kosovës
Republika Kosova-Republic of Kosovo

Qeveria –Vlada-Government 

Ministria e Bujqësisë, Pylltarisë dhe Zhvillimit Rural - Ministarstvo Poljoprivrede, Šumarstva i Ruralnog Razvoja - Ministry of Agriculture, Forestry and Rural Development
Duke u mbështetur ne Kushtetutën e Republikës së Kosovës neni 145, pika 2, nenit 1.3 pika (d) të Rregullores së UNMIK-ut Nr. 2001/19 të datës 13 shtator 2001 mbi Degën e Ekzekutivit të Institucioneve të Përkohshme të Vetëqeverisjes në Kosovë, nenit 39.1 pika (i) dhe 39.2 të  Ligjit për Gjuetinë Nr. 02 / L-53 të datës 16.12.2005, shpallur me Rregulloren e UNMIK-ut nr. 2006/41 të datës 11.08.2006, Ministri i Ministrisë së Bujqësisë, Pylltarisë dhe Zhvillimit Rural, 

Miraton:

UDHËZIM  ADMINISTRATIV   NR 14/2009

SHËRBIMI PROFESIONAL PËR ZBATIMIN E PLANEVE MENAXHUESE NË VENDGJUETI DHE PROGRAMEVE ZHVILLIMORE TË GJUETISË
Neni 1

Qëllimi

Me këtë Udhëzim Administrativ  përcaktohet mënyra e organizimit të punës së shërbimit profesional për zbatimin e planeve menaxhuese në vendgjueti dhe zbatimin e programeve zhvillimore të gjuetisë - mbrojtjen, kultivimin, gjuajtjen, ruajtjen e tërësisë së ekosistemit dhe baraspeshës ekologjike të kafshëve të egra - menaxhimi i qëndrueshëm me kafshë të egra.  
Neni 2

Menaxhuesit e vendgjuetive, përveç stafit menaxhues, janë të obliguar të kenë shërbimin profesional me ekspert të gjuetisë për zbatimin e planeve menaxhuese dhe programeve zhvillimore të gjuetisë.
Neni 3

Me shërbim profesional, sipas këtij Udhëzimi Administrativ, konsiderohet një apo më shumë persona profesional-ekspert, të cilët janë të obliguar të bëjnë zbatimin  e planit menaxhues të vendgjuetisë, planit operativ vjetor, programit zhvillimor të gjuetisë së Kosovës sipas konventave dhe direktivave ndërkombëtare të cilat kanë të bëjnë me lloje të caktuara të florës dhe faunës së egër.

Neni 4

Për zbatimin e planeve menaxhuese në vendgjueti dhe programeve zhvillimore të gjuetisë, menaxhuesit e vendgjuetive janë të obliguar të bëjnë organizimin e shërbimit profesional dhe hartimin e planit të veprimit për ekspertet e këtij shërbimi.
Neni 5
Personat nga shërbimi profesional duhet të kenë përgatitje profesionale si në vijim: Fakultetin e Pylltarisë, Bujqësisë, Veterinarisë, Blegtorisë ose të Biologjisë, dhe provimin e dhenë profesional nga lëmi i gjuetisë sipas kritereve të, ’’Programit për Aftësimin e Kuadrove në Gjueti’’, - Udhëzimi Administrativ Nr.23/2007.
Neni 6
Numrin e ekspertëve profesional e përcakton menaxheri i vendgjuetisë, varësisht nga aftësitë profesionale të ekspertit, madhësisë, tipit dhe formës te sipërfaqes se vendgjuetisë si dhe llojit dhe numrit të kafshëve te egra në vendgjueti.

Neni 7

Shërbimi profesional organizon, kryen dhe mbikqyrë të gjitha punët e planifikuara në planet  menaxhuese si bazë themelore për rregullimin e menaxhimit të qëndrueshëm me gjueti dhe kafshë të egra, duke u bazuar ne Ligjin për Gjuetinë, Udhëzimet Administrative dhe në mbështetje të mbrojtjes, kultivimit, shfrytëzimit, reproduktimit, ruajtjes së llojeve autoktone dhe baraspeshës biologjike.                                                   
Neni 8
Zbatimi i planeve menaxhuese nga shërbimi profesional përfshinë të gjitha punët në vendgjueti, te planifikuara  ne planin 10 vjeçar dhe vjetor te menaxhimit, si në vijim:
Mbarështimi - rritja dhe  kultivimi i kafshëve të egra dhe Mbrojtja - ruajtja dhe shfrytëzimi i kafshëve të egra.
Mbarështimi - rritja dhe kultivimi i kafshëve të egra përfshinë:                                                                   
a) Sipërfaqet produktive dhe bonifikimi i vendgjuetive për rritje dhe kultivim;
b) Numri i kafshëve të egra sipas: llojeve, strukturës gjinore, moshës, raportit të kultivimit, mënyrës së migrimit dhe konstatimit të fondit amë;
c) Inventarizimi dhe kadastra e vendgjuetisë: numërimi, koha dhe metodat e numërimit te kafshëve të egra, shënjimi i kufijve natyror dhe administrativ i vendgjuetisë, rrugët dhe shtigjet e gjelbërta, shenjat treguese dhe tabela topografike e vendgjuetisë, gjendja shëndetësore dhe kondicionale e kafshëve të egra, migrimi ditor dhe sezonal i tyre;

d) Kushtet për shumëzimin e kafshëve të egra: raporti gjinor i kultivimit, ndryshimet eventuale të raportit, shtimi i numrit të gjinisë femërore-plleshmëria e tyre, shtimi i llojeve të reja qe nuk ekzistojnë në vendgjueti, evidentimin e të vegjëlve, si dhe realizimi i shtimit të tyre sipas llojeve të caktuara dhe baraspeshës ekologjike;

e) Të ushqyerit dhe sigurimi i ushqimit gjatë periudhës së dimrit;

f) Gjendja dhe ndërtimi i objekteve te menaxhimit dhe objektet  teknike përcjellëse në vendgjueti: ushqimoret, kriporet, lugjet e ujit, vezhgimoret, pritat, depot ushqimore dhe objektet e silazhes.
     Mbrojtja - ruajtja dhe shfrytëzimi i kafshëve të egra përfshinë:
a) Mbajtjen e numrit optimal e kafshëve të egra në vendgjueti;
b) Zbatimi i masave preventive për pengimin e dëmeve në kafshë te egra dhe nga kafshët e egra;
c) Pengimi i gjuetisë së kundërligjshme - zbatimi i kufizimeve të përgjithshme në gjueti, respektimi i kalendarit dhe sezonit të gjuetisë, zbatimi i metodave, teknikave dhe mjeteve të ndaluara të gjuetisë, përdorimi i armëve dhe municionit të përshtatshëm  për gjueti, qentë e trajnuar për gjueti për lloje të caktuara të kafshëve të egra, evitimi i qenve dhe maceve endacake;
d) Sigurimi i qetësisë në vendgjueti: ndërmarrja e masave preventive gjatë kryerjes së punëve bujqësore, pyjore dhe punëve tjera si përdorimi i preparateve kimike,

ndërmarrja e masave preventive-shëruese dhe masave tjera higjenik-shëndetësore për ruajtjen e shëndetit të kafshëve të egra, mbrojtja e kafshëve të egra nga fatkeqësitë elementare-natyrore si bora, akulli, përmbytjet, zjarri, rregullimi dhe mirëmbajtja e ushqimoreve, burimeve të ujit, lugjeve, balltaqeve, shtigjeve qarkulluese, sigurimi i kushteve për ekzistencë dhe shumimin e llojeve të rrezikuara;
e) Kryerje të gjuetisë në pajtim me planet menaxhuese dhe gjendjen numerike të kafshëve të egra;
f) Organizimin ne vlerësimin e trofeve të kafshëve të egra;
g) Punën e rojës së gjuetisë dhe punëtorëve profesional në vendgjueti;
h) Zbatimin e të gjitha masave tjera qe ka të bëjë me rritjen, shtimin, kultivimin dhe mbrojtjen e kafshëve të egra sipas Ligjit për Gjuetinë, Ligjeve Relevante, Direktivave dhe Konventave Ndërkombëtare. 
Neni 9
Shërbimi profesional kryen edhe punët në hartimin e formularëve dhe përpilimin e procesverbaleve konform aneksit të Udhëzimit Administrativ Nr.8/2008 “Për përmbajtjen, mënyrën e hartimit dhe procedurat e aprovimit te planeve të menaxhimit me vendgjueti’’:
a) Formularët për: pasqyrimin e sipërfaqeve të vendgjuetisë, vizionin- kahjet e menaxhimit të ardhshëm, zhvillimin e fondit kryesor të kafshëve të trasha- mëdha, zhvillimin e fondit kryesor të kafshëve të imta, ushqimin plotësues dhe ushqimin natyror në vendgjueti, masat e rregullimit të objekteve në vendgjueti, objektivat e menaxhimit të llojeve tjera të kafshëve të egra të mëdha - trasha dhe lloje tjera të kafshëve të egra të imta, rekapitullimin e planifikimit dhe realizimit të gjuetisë kafshet e egra të mëdha dhe të imta, si dhe formularin për pasqyrimin e objekteve menaxhuese të vendgjuetisë dhe objekteve tjera përcjellëse-teknike në vendgjueti.
b) Procesverbalet për: konstatimin e gjendjes numerike të kafshëve të egra, dëmet nga kafshët e egra dhe në kafshë të egra, si dhe përpilimin e procesverbalit për furnizimin plotësues dhe ushqimin e përhershëm në vendgjueti.
Neni 10
Ekspertet nga Shërbimi Profesional janë të obliguar për mbikëqyrje dhe zbatimim të:

a) Vizionit-kahet e zhvillimit të gjuetisë;
b) Përcjelljen kronologjike të evidentimit me ndikim në gjueti - kroniken e gjuetisë;

c) Mbikëqyrjen dhe zbatimin e planeve operative periodike - ditore, javore, mujore dhe planeve të veprimit;
d) Respektimin e kodit dhe etikës së gjuetisë dhe 
e) Harmonizimin e planeve menaxhuese me rregullativat e legjislacionit, direktivave dhe konventave ndërkombëtare.

Neni 11
Vizioni-kahet e zhvillimit të gjuetisë përcaktohen si vijon:
a) Menaxhimin e gjuetisë, në harmoni me destinimin e vendgjuetisë;
b) Klasifikimin e bonifikimit sipas kërkesave të llojeve të kafshëve të egra;

c) Sipërfaqet produktive për menaxhim të vendgjuetisë;
d) Numrin dhe llojet e kafshëve të egra në vendgjueti;

e) Koeficientin e shtimit me kapacitetin e vendgjuetisë dhe planin e menaxhimit;

f) Rritjen dhe shtimin vjetor të fondit të kafshëve të egra sipas strukturës gjinore dhe moshës, në harmoni me planin e shtimit dhe të gjuajtjes;
g) Nevojat ushqyese për çdo vit gjuetie  për ushqim natyror dhe plotësues dhe
h) Masat për mbrojtjen e kafshëve të egra pengimin e dëmeve nga kafshët e egra dhe në kafshë të egra.

Neni 12
Kronika e gjuetisë duhet evidentuar për çdo vit gjuetie në mënyrë kronologjike, qe ka ndikim të konsiderueshëm në menaxhimin e vendgjuetisë sidomos:
a) Ndikimi negativ i fatkeqësive natyrore;

b) Ndikimi në shtimin e llojeve të caktuara të kafshëve të egra;
c) Ndikimi i llojeve të migrimit sezonal - ardhja dhe shkuarja sezonale kafshëve të egra;

d) Ndikimi i aktiviteteve të rojeve të gjuetisë dhe shërbimit profesional;

e) Ndikimi i dëmeve në dhe nga kafshët e egra;

f) Ndikimi i eksperimenteve të bëra për hulumtime shkencore dhe

g) Ndikimi i vrojtimit të kafshëve të egra për herë të mbrojtura, të rralla dhe të rrezikuara.
Neni 13
Zbatimi i planit vjetor të menaxhimit  planit operativ-periodik dhe planit te veprimit, duhet të bëhet me qellim të realizimit të:
a) Gjuetisë së planifikuar të kafshëve të egra;
b) Tregtimit te kafshëve të egra dhe pjesëve të tyre;

c) Ndryshimeve në vendgjueti dhe në vendbanimin kultivues te kafshëve te egra;

d) Hartimi i raporteve statistikore, procesverbaleve, formularëve dhe përshkrimet tekstuale të gjendjes së shtimit, gjuajtjes, numërimit, ushqimit, dëmeve, dhe objekteve - teknike, ushqyese - përcjellëse.

Neni 14
Kodi dhe Etika e Gjuetisë, është obligim i përhershëm i gjuetarit.
Neni 15
Shërbimit profesional për zbatimin e planeve menaxhuese dhe programeve zhvillimore të gjuetisë duhet të bashkëpunojnë me Ministrinë e Bujqësisë, Pylltarisë dhe Zhvillimit Rural, Ministrin e Mjedisit dhe Planifikimit Hapësinor, Ministrinë e Punëve të Brendshme dhe me Institucionet tjera relevante më rëndësi për gjuetinë.
Neni 16

Moszbatimi i këtij Udhëzimi Administrativ, sanksionohet sipas nenit 61 të Ligjit Nr. 02/L-53 Për Gjuetinë. 
Neni 17
Ky Udhëzim Administrativ hynë në fuqi ditën e nënshkrimit 

Prishtinë, 29.12.2009  
                                                                                      Ministri i Ministrisë së  Bujqësisë,   
                                                                                      Pylltarisë dhe Zhvillimit Rural

                Idriz Vehapi
                                                                                                      _____________






